REZIME RADA
Tehnologija proizvodnje papira na papir mašinama (PM) podrazumijeva primjenu reguliranih elektromotornih pogona. Savremene PM pripadaju grupi visoko zahtjevnih radnih mehanizama sa stanovišta potrebe regulacije linijske brzine pojedinih skupina, a sve u cilju postizanja potrebnog kvaliteta papirne trake. Kako se papirna traka u procesu proizvodnje vremenski različito suši, što je proporcionalno njenoj gramaturi (težini), to je njen različit put prolaska preko cilindara sušnih skupina. Ovo, pored regulacije zategnutosti papirne trake između susjednih skupina, neminovno zahtjeva i promjenu linijske brzine PM.

Prve mašine za papir proizvodile su papirnu traku širine 0,6 m pri brzini mašine 6 m/min, dok današnje savremene PM proizvode papirnu traku širine 10m, a brzine papir mašina su i do 2000 m/min.

Tehničko-tehnološki razvoj papir mašina je išao u pravcu prelaska sa turbinskog pogona mašine i jednomotornog upravljivog istosmjernog pogona mašine sa transmisijom (Line shaft drive) na višemotorni pogon (Sectional drive) sa istosmjernim upravljanjima iz izvora promjenjivog istosmjernog napona. Dugi niz godina, sve do današnjih dana, istosmjerni motor je bio nezamjenjiv pogonski motor papir mašina. Međutim, razvojem savremenih pretvarača napona i frekvencije, odnosno vektorskog upravljanja asinhronog motora, u posljednje vrijeme se sve više vrši rekonstrukcija postojećih, odnosno nove papir mašine koje se proizvode imaju za pogon regulirani asinhroni kavezni motor.

Osnovni zahtjev koje se postavlja pred ove mašine je kvalitet regulacije linijske brzine mašine, te sinhronizacija brzina između pogonskih skupina kako bi se postigla zahtjevana zategnutost papirne trake.

Drugi vrlo bitan zahtjev se odnosi na širinu područja radnih brzina, odnosno dubinu regulacije brzine pogonskih motora, što uglavnom ovisi od vrste i gramature papira.

U ovom magistarskom radu je istraživan i opisan naičn upravljanja i regulacije brzine elektromotornih pogona (EMP) kod savremenih PM, koje za pogon imaju asinhroni kavezni motor. Primjena ovog načina upravljanja i regulacije u radu je prikazana kroz primjer rekonstrukcije i modernizacije EMP papir mašine PM4 u Tvornici ''Natron-Hayat'' d.o.o. Maglaj. Rekonstrukcija ranijeg EMP papir mašine sa istosmjernim pogonom i tiristorskim ispravljačima je izvršena ugradnjom EMP sa asinhronim kaveznim motorima napajanim iz pretvarača napona i frekvencije.

U radu je prikazano ranije rješenje EMP papir mašine sa istosmjernim motorom, a zatim obrađeno novo sa asinhronim kaveznim motorom. Napravljena je uporedna analiza ova dva rješenja, a zatim opisani i objašnjeni svi pozitivni efekti modernizacije PM. Posebno su opisani povoljni efekti dobiveni vektroskim upravljanjem brzinom i momentom pogonskih motora. U tom smisli su kroz konkretan primjer prikazane osnovne mogućnosti i način podešavanja pretvarača frekvencije, odnosno način praćenja radnih i havarijskih stanja PM primjenom posebnih softverskih alata.

Pokazano je da se uvođenjem savremenih sistema upravljanja u regulacije može znatno efikasnije upravljati skupinom pogonskih motora papir mašine. Modernizirano, novo rješenje EMP papir mašine, ne samo da utiče na povećanje efikasnosti regulacije brzine pogona maišne, nego i znatno utiče na smanjenje ukupnih proizvodnih i eksploatacionih troškova po jedinici proizvoda.

Na kraju rada su naznačeni pravci daljeg razvoja ove vrste radnih mehanizama, kako u pogledu vrste pogonskog motora, tako i načina upravljanja i regulacije brzine.
